
    Ղեկավարվելով «Հայաստանի Հանրապետության 2020 թվականի պետական բյուջեի մասին» Հայաստանի Հանրապետության օրենքով և Հայաստանի Հանրապետության վարչապետի 2019 թվականի հունիսի 1-ի N 661-Լ որոշմամբ հաստատված Հայաստանի Հանրապետության կրթության, գիտության, մշակույթի և սպորտի նախարարության կանոնադրության 19-րդ կետի 20-րդ ենթակետով՝ «Ինքնության դարբնոց» ծրագրի իրականացմանն աջակցելու նպատակով

Հ Ր Ա Մ Ա Յ ՈՒ Մ    Ե Մ

	1. Հաստատել «Ինքնության դարբնոց» միջոցառման ծրագիրը` համաձայն հավելվածի: 
   2. «Հայաստանի Հանրապետության 2021 թվականի պետական բյուջեի մասին» Հայաստանի Հանրապետության օրենքի N 1 հավելվածի N 2 աղյուսակի «1168. Արվեստների ծրագրի» «11005. Մշակութային միջոցառումների իրականացում» միջոցառման համար Հայաստանի Հանրապետության կրթության, գիտության, մշակույթի և սպորտի նախարարությանը (այսուհետ՝ նախարարություն) նախատեսված գումարներից (տող՝ «Աջակցություն այլ մշակութային  միջոցառումների և ծրագրերի իրականացմանը») հատկացնել 2072.9 հազար (երկու միլիոն յոթանասուներկու հազար ինը հարյուր դրամ) դրամ՝ «Ինքնության դարբնոց» ծրագրի իրականացման ծախսերն ապահովելու համար: 
3. Նախարարության ֆինանսաբյուջետային վարչության պետին՝ 
1) սույն հրամանն ուժի մեջ մտնելուց հետո 15-օրյա ժամկետում նախապատրաստել և նախարարության գլխավոր քարտուղարի ստորագրմանը ներկայացնել սույն հրամանի 2-րդ կետում նշված գումարը «Հովհաննես Շարամբեյանի անվան ժողովրդական արվեստների թանգարան» պետական ոչ առևտրային կազմակերպությանը հատկացնելու մասին պայմանագիր (այսուհետ` պայմանագիր): 
2) Հայաստանի Հանրապետության կրթության, գիտության, մշակույթի և սպորտի նախարարի 2020 թվականի մարտի 16-ի թիվ 343-Ա/2 հրամանին և կնքվող պայմանագրին համապատասխան իրականացնել ֆինանսական հաշվետվությունների ընդունման և  պայմանագրով նախատեսված աշխատանքների հանձնման-ընդունման արձանագրությունների կազմման և ստորագրման ներկայացնելու գործառույթներ։
   4. Նախարարության մշակութային ժառանգության և ժողովրդական արհեստների
վարչության պետին՝  Հայաստանի Հանրապետության կրթության, գիտության, մշակույթի և սպորտի նախարարի 2020 թվականի մարտի 16-ի թիվ 343-Ա/2 հրամանին և կնքվող պայմանագրին համապատասխան իրականացնել պայմանագրով նախատեսված աշխատանքների կատարման նկատմամբ հսկողություն, բովանդակային հաշվետվությունների ընդունման գործառույթներ։    
  5. Սույն հրամանի կատարման հսկողությունը վերապահել Հայաստանի Հանրապետության կրթության, գիտության, մշակույթի և սպորտի նախարարի տեղակալ   Ա. Խզմալյանին:       

Հավելված
 ՀՀ կրթության, գիտության,
 մշակույթի և սպորտի նախարարի
«    » «     » 2021 թ.
N            հրամանի

ԾՐԱԳԻՐ
«Ինքնության դարբնոց»
1. Ծրագրի բովանդակությունը
2. «Ինքնության դարբնոց» ծրագիրը հնարավորություն է ընձեռում թանգարանն առավել արդյունավետ և համակարգված կերպով վերակազմակերպել որպես սոցիալ-կրթական տարածք՝ ապահովելով մշակութային ժառանգության հետ անհատի հաղորդակցումն ինչպես տեսական, այնպես էլ գործնական գիտելիքների փոխանցման միջոցով: «Ինքնության դարբնոցում» դասավանդվելու են գորգագործություն, կարպետագործություն, ասեղնագործություն, ժանեկագործություն, թաղիքագործություն, մանրանկարչություն, ավանդական երգ ու պար, փայտի գեղարվեստական փորագրություն, խաչքարագործություն: Գործնական դասերը, որոնք անցկացվելու են ոլորտի լավագույն վարպետների կողմից, ուղեկցվելու են տեսական դասախոսություններով, քննարկումներով և այցելություններով այլ մշակութային հաստատություններ ու արվեստանոցներ: «Ինքնության դարբնոցում» ուսանող բոլոր անհատները, անկախ իրենց մասնագիտությունից, ժամանակի ընթացքում դառնալու են հայկական հարուստ մշակութային ժառանգության և հետևապես նաև՝ ազգային ինքնության կրողներն ինչպես գաղափարապես, այնպես էլ որոշ գործնական կարողությունների ու հմտությունների առումով:
Ի լրումն այս ամենի՝ «Ինքնության դարբնոցը» նպաստելու է նաև թանգարանի հանրայնացմանը և այցելությունների աճի խթանմանը: Հայաստան-սփյուռք մշակութային կապի ամրապնդման և սփյուռքում բնակվող մեր հայրենակիցների շրջանում ևս «Ինքնության դարբնոցի» կարևորագույն գաղափարներն ամրապնդելու, թանգարանը սփյուռքում հանրահռչակելու նպատակով անցկացվելու են կրթական բաղադրիչով առցանց միջոցառումներ նրանց համար: Հաշվի առնելով երկրում տիրող բարդ ժամանակները և այն հանգամանքը, որ մի քանի սոցիալական շերտեր առավել քան երբևէ հիմա ունեն աջակցության կարիք՝ թանգարանը հանդես է գալու նախաձեռնությամբ՝ դասընթացները այլ հարթակ տեղափոխելու և նախագծի շահառուներին՝ վիրավոր զինվորներին և իրենց ընտանիքների անդամներին, մանկատների սաներին, ծերանոցներում բնակվող մեր հայրենակիցներին այն մոտ դարձնելու համար: 4 ամսա ընթացքում 60 զինվոր, 30 մանկատան սան և 30 մեծահասակ կսովորեն կարպետագործություն և գորգագործություն, ասեղնագործություն և փայտի գեղարվերստական փորագրություն: Ոլորտի լավագույն վարպետները ջանք չեն խնայի, որպեսզի ծրագրի մասնակիցները ձեռք բերեն նոր կարողություններ և գիտելիքներ: Դասընթացները կուղեկցվեն հետաքրքիր մշակութային և այլ ոլորտների կրթական ծրագրերով: Ծրագրի իրականացման փուլում թանգարանին կամավոր հիմունքներով կաջակցեն հոգեբաններ, տարբեր ոլորտի ներկայացուցիչներ, ակումբային ձևաչափով կկազմակերպվեն հանդիպումներ հետաքրքիր և ազդեցիկ մարդկանց հետ, ովքեր կկիսվեն իրենց փորձով և կոգևորեն մասնակիցներին: Որպես մեկնարկային նախագիծ, մասնավորապես մանկատան սաների համար, թանգարանը կհամագործակցի մի շարք բարերարների հետ, որոնք կդառնան երեխաների մենթորներ՝ աջակցելով իրենց սաներին և առաջնորդելով  դեպի ապագա: 
2.  Ծրագիրն իրականացնող կազմակերպության անվանումը
«Հովհաննես Շարամբեյանի անվան ժողովրդական արվեստների թանգարան» ՊՈԱԿ
3. Ծրագրի իրականացման վայրը
Հայաստան, Երևան
4. Ծրագրի մասնակիցներ
Զինվորներ, մանկատան սաներ, ծերանոցի շահառուներ:

5. Ծրագրի մեկնարկը և ավարտը
2021 թ. օգոստոս – նոյեմբեր
6. Ծրագրի նպատակը
Այսպիսով թանգարանը, մասնավորապես «Ինքնության դարբնոցը», կդառնա նաև սոցիալական կարևոր ծրագիր իրականացնող մի հարթակ, որտեղ մշակույթը, մշակութային կրթությունը և վերջինիս միջոցով ամրապնդվող ազգային ինքնությունը կմիավորեն հասարակության բոլոր շերտերին առանց խտրականության:
Մանկատան սաների համար կապահովվի պատշաճ մակարդակի մշակութային կրթություն. առանց ծնողական խնամքի մնացած երեխաների համար «Ինքնության դարբնոցը», մշակութային կրթության ընձեռած լայն հնարավորությունների շնորհիվ, կդառնա ինչպես ազգային ինքնության խորը ընկալման, ազգային հարուստ մշակույթի համակարգում սեփական տեղի և դերի գիտակցման, այնպես էլ մտահորիզոնի ընդլայնման, կյանքի ուղին առավել սահուն և վստահ քայլերով շարունակելու հիմք ընձեռող դաշտ՝ ձեռք բերված տեսական գիտելիքների, գործնական հմտությունների, ժողովրդական վարպետների և թանգարանի աշխատակիցների հետ հանդիպումների, թանգարանային այցելությունների և «Ինքնության դարբնոցի» որդեգրած արժեքներին հաղորդակից լինելու շնորհիվ:
Ծերանոցների շահառուների համար «Ինքնության դարբնոցը» կգործի նրանց տարիքային և առողջական առանձնահատկություններին համապատասխան. բացի նրանից, որ կապահովվի նրանց մշակութային ժամանցը, նաև նրանք կզգան իրենց կարևորությունը, անտեսված չլինելը, ինչպես նաև կգիտակցեն, որ բոլորովին էլ այն տարիքում չեն, երբ կյանքն ավարտված է, այլ նույնիսկ կարող են կանգնել նոր բացահայտումների առաջ, ձեռք բերել նոր գիտելիք կամ հմտություն, որի ժամանակը գուցե նախկինում չեն ունեցել: Բացի այդ, ծերերը, լինելով հարուստ կենսափորձ ունեցող իմաստության յուրօրինակ շտեմարաններ, ժամանակ առ ժամանակ հենց իրենք հանդես կգան որպես թանգարանային դպրոցի «դարբիններ»՝ ժողովրդական հեքիաթներ պատմելով դպրոցի կրտսեր սաներին և մանկատան սաներին:
Շարունակական կերպով ապահովելով ոչ նյութական մշակութային ժառանգության պահպանությունը՝ «Ինքնության դարբնոցում» կանցկացվեն նաև փայտի գեղարվեստական մշակման ծրագիր զինծառայողների համար: Նրանց համար սա կլինի ոչ միայն հետագա կայուն աշխատանքի համար նոր կարողությունների և հմտությունների ձեռքբերում, այլև յուրօրինակ արտ-թերապիա՝ հաշվի առնելով ներկա իրավիճակը: ծրագրում կընդգրկվեն հիմնականում հաշմանդամություն ունեցող զինծառայողներ: Ծրագրին զինվորները կարող են մասնակցել իրենց ընտանիքների անդամների հետ, ովքեր կսովորեն իրենց նախընտրած արհեստը: 
Թանգարանն ունի շատ կարևոր առաքելություն հատկապես հետպատերազմյան ներկայիս փուլում՝ հնարավորինս չեզոքացնելու ծանր բարոյահոգեբանական հետևանքները, ամրապնդելու ազգային ինքնագիտակցության մակարդակը, ամբողջ աշխարհին հայկական հարուստ մշակութային ժառանգությունը հավուր պատշաճի ներկայացնելու համար առավել ամրագրելու այն երկրի ներսում, յուրաքանչյուր անհատի կենսակերպում՝ անկախ տարիքից կամ մասնագիտությունից:
Թանգարանն «Ինքնության դարբնոցով» ընդլայնում է իր սոցիալական սահմանները և ուսումնակրթական գործունեությունը:
7. Ծրագրի ակնկալվող արդյունքներ
Ծրագրի իրականացման արդյունքում հասարակության խոցելի շերտերի համար  ստեղծվում է կրթական-մշակութային հարթակ, որը միաժամանակ լուծում է մի քանի խնդիր՝ 
· Ապահովում է մշակութային ժառանգության փոխանցման գործընթացը, ինչի շնորհիվ ծրագրի մասնակիցները կդառնան գաղափարի կրող: 
· Ծրագրի իրականացման շնորհիվ վիրավոր զինվորների և իրենց ընտանիքիների համար տրվում է կյանքին նորովի նայելու հնարավորություն:
· Ծերանոցների մասնակիցներն էլ կկարողանան ոչ միայն ձեռք բերել նոր գիտելիքներ և կարողություններ, այլ նաև իրենց գիտելիքները փոխանցել մանկատների և դպրոցի սաներին: 
· Մանկատների սաներն էլ հնարավորություն կստանան բացահայտել հարուստ ու նոր աշխարհ, ինչր իրենց կօգնի առաջնորդվել կյանքում և կկողմնորոշի մասնագիտություն ձեռք բերելու հարցում: 
· Բոլորի համար ծրագիրը հնարավորություն կստեղծի ծանոթանալ ոլորտի լավագույն մասնագետների հետ, ինչպես նաև ձեռք բերել բարեկամներ և ընկերներ մենթորների հետ համագործակցության ձևաչափով: 
8. Ոչ ֆինանսական ցուցանիշներ
Ծրագրի տևողությունը՝ 4 ամիս
Մասնակիցների թիվը՝ 
· Զինվոր՝ 60, 
· Մանկատան սան՝ 30
· Ծերանոցների շահառւներ՝ 30:

